
1 Pedr_(13)

1 Pedr 2:18-20
18 Dylech chi sy'n gaethweision barchu eich meistri – nid dim ond os ydyn nhw’n feistri da a charedig, ond hyd yn oed os ydyn nhw'n greulon. 19 Mae'n plesio Duw pan dych chi'n penderfynu bod yn barod i ddioddef hyd yn oed pan dych chi’n cael eich cam-drin. 20 Does dim rheswm i ganmol rhywun am fodloni cael ei gosbi os ydy e wedi gwneud drwg. Ond os ydych chi'n fodlon dioddef er eich bod chi wedi gwneud y peth iawn, mae hynny’n plesio Duw.

Roedd yna filiynau o gaethweision yn yr Ymerodraeth Rufeinig, a daeth nifer ohonyn nhw i gredu yn Iesu Grist. Mae’n amlwg fod Pedr yn gwybod y byddai rhai o ddarllenwyr ei lythyr yn gaethweision, ac yn gaethweision nid yn unig i feistri da ond i feistri creulon. Mae yna nifer o gyfeiriadau yn y Testament Newydd at gaethweision: Effesiaid 6:5-8; Colosiaid 3:22-25; 1 Timotheus 6:1-2 a Titus 2:9-10. Ond does dim anogaeth yn y Beibl i gaethweision geisio dianc oddi wrth eu meistri. Yn llythyr Paul at Philemon cawn hanes Onesimus, caethwas a redodd i ffwrdd oddi wrth ei feistr. Drwy weinidogaeth Paul daeth Onesimus yn Gristion ac fe yrrodd Paul e’n ôl at ei feistr gwreiddiol.  
Dydy Paul ddim yn siarad o blaid nac yn erbyn caethwasiaeth – dim ond ei dderbyn fel ffaith. Gwyddai Paul petai holl gaethweision yr Ymerodraeth yn gwrthryfela yn erbyn eu meistri byddai brwydrau gwaedlyd iawn yn dilyn. Hefyd roedd caethweision Cristnogol, fel pob Cristion arall i roi Crist yn gyntaf, yn uwch na’u rhyddid hyd yn oed.
Dylai caethweision ymostwng i'w meistri bob amser, a gwneud eu gorau glas i’w plesio nhw. Peidio ateb yn ôl, 10 na dwyn oddi arnyn nhw, ond dangos fod eu meistri'n gallu eu trystio nhw'n llwyr. Wedyn bydd pobl yn cael eu denu at beth sy’n cael ei ddysgu am y Duw sy’n ein hachub ni. (Titus 2:9-10)

Rhaid i ni gofio mai Cristnogion fel William Wilberforce a frwydrodd i roi diwedd ar gaethwasiaeth.  Drwy’r Beibl mae’r egwyddorion o barchu pobl eraill, rhoi eraill yn gyntaf a bod pawb yn frodyr a chwiorydd i’w gilydd yn amlwg. Pechod dyn oedd tu ôl i gaethwasiaeth, nid bwriad Duw.
Cafodd Iesu ei gosbi er na wnaeth ddim o’i le, a dyna hefyd sydd wedi bod yn wir am Gristnogion ers dechrau’r eglwys (e.e. hanes Steffan yn Actau 6 a 7). Am fod Iesu y Meseia wedi dioddef, dioddef hefyd fydd hanes ei ddilynwyr. Mae agwedd ac ymateb Cristion yn wyneb erledigaeth yn bwysig – plesio Duw a byw er gogoniant iddo sy’n bwysig. Petai Steffan wedi rhegi a gweiddi, ffraeo ac ymladd, byddai llyfr yr Actau’n wahanol iawn! Mae’r alwad i Gristnogion fod yn wahanol, i fyw ar lefel ysbrydol yn ogystal â lefel ddaearol, i’w weld yn glir drwy lythyr Pedr.

